
Гасцявы ўрок у 2010 навучальным годзе 
“Зямля бацькоў – жыцця крыніца”
(6-11 класы)


АЎТАР:

Гулюк Ала Фёдараўна,
 настаўніца гісторыі 
Мэты: 
1. Садзейнічаць фарміраванню сацыяльна актыўнай асобы з грамадзянска-гуманістычным светапоглядам. 
2. Развіваць уменні працаваць у камандзе, сябраваць, аналізаваць мінулае і сучаснае.
3. Выхоўваць любоў да сваёй Радзімы, гонар за дасягненні свайго народа, выхоўваць патрыятычныя пачуцці, неабыякавыя адносіны да памяці, да гісторыі Радзімы, роднай мовы. Выхоўваць чалавека-грамадзяніна, патрыёта Беларусі, добрага гаспадара на сваёй зямлі, адказнага за вынікі сваёй дзейнасці і перад продкамі, і перад сучаснікамі, і перад нашчадкамі. 
Форма ўрока: гасцявы ўрок 
Абсталяванне: 
Вершы беларускіх пісьменнікаў, партрэты Ефрасінні Полацкай, Вітаўта Вялікага, Францішка Скарыны, Кастуся Каліноўскага, Янкі Купалы. 
Выявы Сафійскага Сабора, Белай вежы, Мірскага замка, касцёла св. Сымона і Алены, відэафільм “Беларусь” і “Мінск”, прэзентацыя “Зямля бацькоў – жыцця крыніца” 
Творчы калектыў вучняў  - каля 10 чалавек
Ход мерапрыемства

Відэафільм “Беларусь”
Вядучы:
Дзень добры, паважаныя сябры! Бацькаўшчына, Радзіма, Айчына. Родны край. Старонка родная…. Шчырымі, лагоднымі словамі называем мы родную зямлю, дзе нарадзіліся, грамадзянамі якой мы з вамі з’яўляемся. Якая яна, наша зямля?
Вучань чытае верш Эдзі Агняцвет :
Зямля з блакiтнымi вачамi -
Раздолле рэчак i лугоў!
Тут называюць Васiлькамi
На Беларусi хлапчукоў,
Звiняць крынiцы, як цымбалы,
Сцяжынкi свецяць у лясах.
Палі, узгоркi, перавалы -
Прасторны шлях, далёкi шлях!
Краiна славы партызанскай,
Краіна міру i даброт!
Ты - наша гордасць,
Наша казка,
Як сонца, шчодры твой народ.
Твае сыны,
Твае ўнукі,
Мы любiм гул тваiх бароў.
І рэкi цягнуцца, як рукi,
Да цёплых, верных рук сяброў. 

Вядучы: Дзе знаходзіцца наша краіна? 

Вучань чытае верш  Уладзіміра Караткевіча
Дзе мой край? Там, дзе вечную песьню пяе Белавежа,
Там, дзе Нёман на захадзе помніць варожую кроў,
Дзе на ўзвышшах Наваградскіх дрэмлюць суровыя вежы
І вішнёвыя хаты глядзяцца ў шырокі Дняпро. 

Ты ляжыш там, дзе сіняя Прыпяць ласкава віецца,
Дзе Сафія плыве над Дзьвіною, нібы карабель...
Там, дзе сэрца маё зь першым крокам, як молат, заб'ецца,
Калі б нават сьляпым і глухім я прыйшоў да цябе. 

Што сьляпым? Нават мёртвым успомню высокія зоры,
Над ракою чырвонай і цьмянай палёт кажаноў,
Белы ветразь на сініх, на гордых, як мора, азёрах,
І бары-акіяны, і неба - разьлівы ільноў. 

Дзе мой край?
Там, дзе людзі ніколі ня будуць рабамі,
Што за поліўку носяць ярмо ў безнадзейнай турме,
Дзе асілкі-хлапцы маладымі ўзрастаюць дубамі,
А мужчыны, як скалы, - ударыш, і зломіцца меч. 

Дзе мой край?
Там, дзе мудрыя продкі ў хвоях паснулі,
Дзе жанчыны, як радасны сон у стагах на зары,
А дзяўчаты, як дождж залаты. А сівыя матулі,
Як жніўё з павуціньнем і добрае сонца ўгары. 

Там зьвіняць неўміручыя песьні на поўныя грудзі,
Там спрадвеку гучыць мая мова, булатны клінок.
Тая гордая мова, якую й тады не забудзем,
Калі сонца зь зямлёю ў апошні заглыбяцца змрок. 

Ты - наш край.
Ты - чырвоная груша над дзедаўскім домам,
Лістападаўскіх зьнічак густых фасфарычная раць,
Ты - наш сьцяг, што нікому, нікому на сьвеце, нікому
Не дамо абсьмяяць, апаганіць, забыць ці мячом зваяваць. 

Мы клянёмся табе баразной сваёй першай на полі
І апошняй ральлёй, на якую ўпадзём у журбе.
Мы клянёмся табе, што ніколі,
Ніколі,
Ніколі,
Так,
Ніколі ня кінем,
Ня кінем,
Ня кінем цябе. 
Вядучы: Якія ж скарбы мае наша краіна?
Вядучы: Самы вялікі скарб Беларусі – гэта людзі. Вядомы беларускі пісьменнік У.Караткевіч пісаў так: “Жывы, разумны, працавіты і вольналюбівы беларускі народ! Беларус адрозніваецца шчодрасцю, гатоўнасцю заўсёды прыйсці на дапамогу ў бядзе”.
Мы ўшаноўваем памяць нашых слаўных продкаў: Ефрасінні Полацкай,  Кірылы Тураўскага, Францыска Скарыны, Кастуся Каліноўскага, Францішака Багушэвіча, Адама Міцкевіча, Янкі Купалы, Якуба Коласа і шмат- шмат іншых.
Вядучы: Не менш вялікі скарб для беларусаў – гэта наша родная мова. Вядомая беларуская паэтэса Цётка пісала: ”Бедны той, хто не мае скарбаў вечных – скарбаў душы. Такі скарб, каторы ніхто і ніколі адабраць ад нас не здолее,- гэта любоў да Бацькаўшчыны, да свайго народа, да роднай мовы...” Адраджэнне беларускай культуры – складаны і шматгранны працэс, у аснове якога ляжыць пашана да роднай мовы як галоўнага духоўнага здабытку народа. 
Вучань чытае верш  Генадзя Бураўкіна

Слова наша роднае, хапала
На стагоддзі доўгія цябе.
Багдановіч, Колас і Купала
Прыпадалі да цябе ў журбе.
Абкідалі кпіны і абразу,
З дзён былых цягнулі ў заўтра ніць
І , хаця не ўсіх і не адразу, -
Навучылі ўсё ж цябе цаніць,
Вымытае ў гулкіх навальніцах,
Нам як запавет перадалі,
Каб пілі і не маглі напіцца
І ўзнялі наўздзіў ўсёй зямлі.

Мова продкаў нашых і нашчадкаў –
Шэпт дубровы і пчаліны звон, -
Нам цябе ласкава і ашчадна
Спазнаваць ажно да скону дзён,
Па чужых краях не пабірацца,
Не аддаць цябе на забыццё,
Наша невычэрпнае багацце,
Наша несмяротнае жыццё.

 Вядучы: Чым жа мы можам ганарыцца?

Гэта нашыя гарады, мястэчкі, вёсачкі. Яны – каштоўнейшыя радовішчы нашай культуры і гісторыі. Яны і зараз вызначаюць шлях паступальнага руху нацыі. У гарадоў, як і ў людзей ёсць душа. Негледзячы на нягоды і ліхалецці, Полацк захаваў у сваёй душы чысціню і высакароднасць. Ён здольны вылечыць ад жыццёвай мітусні і прымусіць падумаць пра вечнае, успомніць, хто мы, адкуль і куды ідзём.
Вядучы: 
Полацк - адзiн са старажытных гарадоў на тэрыторыi Усходняй Еўропы. Упершыню згадваецца ў летапiсах пад 862 г. Па ініцыятыве Міністэрства культуры ў Беларусі ўпершыню праводзіцца спецыяльная рэспубліканская акцыя па штогадовым вызначэнні культурных сталіц. У 2010 годзе афіцыйны статус «Культурная сталіца краіны» атрымаў Полацк. 
Вучань чытае верш Ірыны Багдановіч “Мінулае”
Ля Полацкай Сафіі прыпынюся.
Сустрэне строгім выглядам яна.
Я Полацкай Сафіі пакланюся —
Прытулку, дзе ўладарыць даўніна.

Калісьці дабрадзействам Усяслава
Сафія свой зазнала зорны час.
У галубцы выводзіла Прадслава
Па літарцы свяшчэннапісу вязь.

I летапісец дбайна і натхнёна
Тутэйшай мовай, так, як вымаўляў,
Пра недарод, князёў, паходы, войны
На аркушах, прывезеных здаля,
Паведамляў і даты занатоўваў
Як сведка слаўных дзён і дзён благіх.

О, колькі б тайнаў нам адкрыла слова,
Калі б знайшоўся летапіс такі!
Да неба вежы белыя ўзняты,
Нібы для ўсіх вымольвае яна
Палёгкі там, дзе дух зламалі страты,
Відушчасці, дзе праўда не відна.

Ля Полацкай Сафіі прыпынюся.
Павее прахалодай ад ракі.
Я гаварыць і дыхаць тут баюся,
Бо тут гавораць, дыхаюць вякі.
I мур стары, старанна паднаўлёны,
Аберагае дух сваіх майстроў,
I ачышчае сэрцы ад праклёнаў,
I захінае душы ад вятроў...

Вядучы: Белая Русь – пяшчотнае і паэтычнае імя, якое вельмі добра падыходзіць нашай краіне.

Белая – значыць светлая, чыстая, нявіннная. Беларусі не уласцівы яркія фарбы Міжземнамор’я, не здзіўляе яна экзатычнасццю Афрыкі і тонкаю хітрасццю Усходу. Яе ціхая прывабнасць праяўляецца паступова – у мяккіх пералівах ранішняга неба над размытаю лініяй гарызонта, у зеляніне прывольна раскінутых палеў, у водары сасновага бору, у журботным крыку журавоў. 

 Вядучы: Працягнем наша падарожжа?

Так, давайце завітаем ў Віцебск. Гэты горад размясціўся на берагах вялікай ракі – Заходняй Дзвіны.  Ен быў заснаваны ў 974 годзе. Зручнае месцазнаходжанне  на гандлёвым шляху “з варагаў у грэкі” спрыяла хуткаму развіццю горада.  Менавіта ў гэтым горадзе быў пучшаны першы трамвай, тут працаваў сусветнавядомы мастак Марк Шагал.

А зараз? 
Віцебшчына – гэта азёрны край, а Віцебск - абласны цэнтр, які кожны год збірае “Славянскі кірмаш”: вядомыя, таленавітыя людзі не толькі з Беларусі, але і са ўсяго свету наведваюць гэты прыгожы горад.
Вучань чытае верш Ларысы Геніюш
Благаславенны край наш, ад азёраў сіні!
Лугоў раздольле ды шырокі стэп,
Сынам даючыя жыцьцё жанчыны
І нівы, родзячыя хлеб...

Благаславенныя лясы нашы і рэкі,
Наш белы сад, блакітныя ляны,
Благаславенныя заўсёды і навекі
Краіны нашай верныя сыны...

Адвечныя шляхі маёй айчыны,
Мячы і кнігі Белае Русі
І гарады, дзе родзяцца Скарыны,
Сялібы, скуль выходзяць Кастусі...

Благаславенныя старыя ў пушчах дрэвы
І мовы роднай найсьвяцейшы скарб,
Старой зямлі старэйшыя напевы
І продкі нашы, што ў курганах сьпяць... 
Вядучы: Так. Наша мінуўшчына – гэта тая светлая крынічка, да якой з прагнасцю прыпадзе стомлены няблізкай дарогай спадарожнік, каб наталіць смагу, каб набыць упэўненасць, каб адчуць сябе чалавекам на сваёй суверэннай і мірнай зямлі – спадчыне продкаў.

Вядучы: А  што ж з’яўляецца сэрцам Беларусі?
Відэафільм “Мінск”
Вучань чытае верш “Сэрца Беларусі” Пятро Ліпая
Дзе Свіслач срабрыцца між долаў, 
А шлях - на Маскву ды Парыж, 
У цэнтры Еўропы, наш горад - 
Зямлі беларускае волат 
Нязломны, спрадвек ты стаіш.

Узнёсся ў праспектах 
Твой воблік славянскай красы - 
Прыветны, руплівы, гасцінны, 
Пад сцягам свабоднай краіны
На ўсе блаславёны часы.

Абеліск у высь глядзіцца,
Звон Сабора над гарой:
"Слаўся, Мінск - краса-сталіца!
Слаўся, Мінск - горад-герой!"

У памяці дзень вызвалення - 
І радасць, і плач між руін...
Як доўга чакаў ты збавення! 
Змагаўся, не не стаў на калені, 
Народа няскорнага сын.

Прад Вечным агнём пакланюся...
Мінск! Мужны твой подвіг не згас.
З табой мы ў шчасці і скрусе.
Ты - сэрца святой Беларусі, 
Ты ў сэрцы кожнага з нас!
Вядучы: Шляхі, шляхі, аднак не заўсёды яны радасныя і вясёлыя?

Так, пройдзем сёння гэтымі дарогамі, якіх нам нельга забыць, каб глыбей адчуць і шчасце заваяванага міру, і радасць вялікай Перамогі .

Мінулае... Яно ніколі не праходзіць бясследна. Асабліва, калі гэта мінулае ВАЙНА. Нават, калі ты сам не перажыў яе, а ведаеш пра той мужны і суровы час толькі з кніжак, кінафільмаў, успамінаў родных і блізкіх людзей, ветэранаў.
Вядучы: Памяць  вайны... Гэта боль перажытага народам за доўгія 1418 дзён. Гэта страты і ахвяры, гераічная барацьба не на жыццё, а на смерць, цяжкія дарогі выпрабаванняў. 
 Вядучы:
 Год 1941... Першымі прынялі на сябе варожы ўдар воіны Брэста і Брэсцкай крэпасці-цытадэлі над Бугам. Сярод абаронцаў Брэсцкай крэпасці былі рускія і беларусы, украінцы і грузіны, казахі і татары, армяне і ўзбекі, людзі больш 30 нацыянальнасцей. Цяжкія і суровыя былі ваеныя гады. Людзі ўпершыню так глыбока адчулі, што такое братэрства, дружба людзей і цэлых народаў.
 Вядучы: Не толькі  дарослыя, але ж і дзеці пазналі, што такое Вайна?

Вучань чытае верш “Дзеці Вялікай айчыннай вайны” Пімена Панчанкі
Iм не спявалi маткi калыханкi,
Яны не чулi казак ад дзядоў,
Палохаў iх ахрыплы голас танка,
Трывожыў iх журботны ёнк удоў.

Яны не плакалi бяссоннымi начамi,
Калi ад бомбаў неслi iх у склеп.
I словы першыя, якiм iх навучылi,
Былi пра немцаў, пра вайну i хлеб.

Зацiхнуць бiтвы. Вораг будзе знiшчан.
I дзецi прычакаюць таго дня,
Калi з-пад воблака ўпадзе на папялiшчы,
Як цёплы дождж, густая цiшыня.

Нясмела з хат яны у поле выйдуць,
Каб першы раз спакойна у жыццi
Палюбавацца родным краявiдам,
Паслухаць звон ручулкi у трысцi.

Пі пах лугоў, красой гаёў любуйся!
I ўсё ж iх сэрцы задрыжаць не раз:
Iм здасца самалётам першы бусел,
Пажарам здасца першая зара.

Лагодны гром за дальняю дубровай
Напомнiць iм пра жах бамбардзiровак.
I часта, часта ў чыстыя iх сны
Ўрывацца будуць галасы вайны.

Вядучы: 22 сакавіка 1943 года ашалелыя карнікі ўварваліся ў вёску, спалілі 26 хат разам з людзьмі, усяго- 149 чалавек. з іх- 76 дзяцей. Вечна палае пралом у мармуровых плітах, там, дзе гарэлі хатынцы.
Надпіс на мемарыяльнай сцяне Хатыні гучыць: “Людзі добрыя! Помніце. Мы любілі жыццё, і радзіму, і вас, дарагія. Мы згарэлі жывымі ў агні. Наша просьба да ўсіх: хай жальба і смутак абернуцца ў мужнасць і сілу...” 
Вядучы: Сёння з намі гаворыць сама Гісторыя, гаворыць Подзвіг, гаворыць вечная Памяць пра людзей, якія згарэлі ў пякельным агні вайны, памерлі ад голаду, здзекаў, былі закатаваныя фашыстамі. 
Вучань чытае верш “Рэквіем па кожным чацвёртым” Анатоля Вярцінскага
Кожны чацвёрты быў мёртвы — 
мір і спакой ім вечны! 
Кожны трэці быў змораны, 
скалечаны і знявечаны.

Кожны другі на целе 
меў раны, апёкі ці шрамы. 
I ўсе мы, усе мы мелі 
на душы сваёй раны.

Зеўралі ямы, траншэі, 
Зеўралі ямы у друзе — 
ранай адной страшэннай 
на целе маёй Беларусі.

Хвіліна маўчання

Вядучы: Пасля Вялікай Айчыннай вайны Беларусь апынулася ў вельмі цяжкім становішчы. Нашы горады і вёскі, школы і бальніцы, фабрыкі і заводы былі разбураны. Сталіца нашай краіны, наш Мінск быў амаль цалкам зруйнаваны вайной. Але мужны беларускі народ не паў духам. 
Вучань чытае верш П.Броўкі “Не трэба вайны”
Мы дзеці вялікай і мужнай зямлі,
Мы з думай аб міры і шчасці ўзраслі,
Мы хочам зямлю даглядаць, засяваць,
Мы хочам свае гарады будаваць, 

Мы хочам, каб кожны ў радасці жыў,
Каб кожны дзяцей гадаваў і вучыў,
Мы клічам на свеце з’яднацца сяброў,
Каб полымя бойкі не ўспыхнула зноў.

Людзі! Сягоння ў нас думы адны:
Мір нам патрэбен, 
Не трэба вайны!            
Вядучы: 65 гадоў прайшло з дня заканчэння Вялікай Айчыннай вайны. Але і да гэтага часу пякучым болем адзываецца найцяжэйшая з войнаў у сэрцы кожнага чалавека. Мы не павінны забываць пра жахі вайны, смерць і пакуты мільёнаў людзей. Помніць аб вайне, гераізме і мужнасці тых, хто змагаўся з ворагам і выратаваў ад фашысцкага нашэсця Радзіму, - гэта значыць змагацца за мір. Гэта абавязак усіх, хто жыве на зямлі. 
Спустошаная вайной краіна ажывілася працаю тых, хто выжыў і перамог.                        
Вядучы: Сёння кожны грамадзянін Рэспублікі Беларусь можа ганарыцца дасягненнямі сваёй краіны ў эканоміцы. Беларусь лідыруе ў СНД па вытворчасці тэлевізараў, халадзільнікаў, тканіны і абутку, займае першае месца па вытворчасці на душу насельніцтва цукру-пяску.
Фундамент усіх дасягненняў Беларусі - грамадзянскі мір і згода. За гады незалежнасці Беларусь шматразова прымножыла свой эканамічны патэнцыял, ператварылася ў сучасную індустрыяльную краіну.
Вядучы: Каб збіраць высокія ўраджаі, хлебаробам неабходны мінеральныя ўгнаенні. Іх вырабляюць з каменнай солі.
Існуе такая легенда. Шмат горкіх слёз пралілі тут раней нашы продкі. Слязамі, арасілі зямлю. Глыбока ў зямлю зацяклі яны. І ўтварылася там з людскіх слёз салёнае мора. А потым ператварылася яно ў соль зямлі. Побач з залежамі калійных солей узнік горад Салігорск. Шахцёры сталі здабываць гэтыя падземныя багацці, а хімікі – іх перапрацоўваць. А ў шахтах, пад зямлёй, знаходзіцца яшчэ адно багацце – унікальная, адзіная ва ўсёй Еўропе лячэбніца, дзе вельмі паспяхова лечаць захворванні органаў дыхання. 

Разам з развіццём прамысловасці ўзніклі новыя гарады: Светлагорск, Наваполацк, Жодзіна, Новалукомль, Белаазёрск.

Вядучы: Галоўным у развіцці гаспадаркі стаў выраб машын. Іх выпускаецца многа і самых разнастайных. Гэта – грузавыя аўтамабілі, станкі, прыборы, трактары, тэхніка для сельскай гаспадаркі. На дарогах можна бачыць шматтонныя грузавікі – прадукцыю беларускіх заводаў.

Магутныя самазвалы аўтамабільнага завода ў Жодзіне – БелАЗы працуюць у кар'ерах па здабычы карысных выкапняў далёка за межамі рэспублікі. А беларускія МАЗы возяць грузы па дарогах свету.

У многіх краінах вядомы трактар «Беларус» Ён універсальны, бо здольны выконваць розныя віды работ: араць, баранаваць, сеяць, збіраць ураджай.

Вядучы: Адраджаюцца Мірскі замак, палацава-паркавыя комплексы ў Нясвіжы і Гомелі, многія культурныя святыні, якія дзесяцігоддзямі былі ў забыцці. Ствараюцца аб'екты сусветнага ўзроўню, такія як комплекс "Мінск-арэна" і Нацыянальная бібліятэка. 
Вядучы: Пасля атрымання незалежнасці Беларусь упершыню ўвайшла ў лік алімпійскіх дзяржаў. Максім Мірны, Уладзімір Ваўчкоў, Іван Іванкоў, Александр Каршакевіч, Сяргей Алейнікаў, Эдуард Малафееў, Спартак Мірановіч, Кацярына Карстэн, Уладзімір Алейнік, Яніна Карольчык, Наталля Цылінская – вось яны – спарцмены, якімі ганарыцца наша краіна!
Узнагароды вышэйшай пробы і права прымаць у сябе самыя прэстыжныя сусветныя спаборніцтвы - гэта не выпадковы поспех, а вынік сістэмнай дзяржаўнай работы. Культ здароўя стаў неад'емнай часткай вобраза сучаснай Беларусі.
Заключэнне
Вядучы: Будучыня нашай краіны – гэта імкненне да ідэалаў. А ідэалам нашай краіны з’яўляецца шчаслівая і квітнеючая Беларусь. Вельмі шмат залежыць і ад нас саміх. Гэта ў казцы ўсе жаданні здзяйсняюцца па ўзмаху чароўнай палачкі. А ў жыцці галоўны чарадзей — праца. Каб казка стала быллю, трэба старанна вучыцца, расці сумленнымі, смелымі, дужымі, паважаць старэйшых і без стомы рабіць добрыя справы. І самае галоўнае: любіць і берагчы нашу цудоўную Беларусь, ганарыцца сваім народам і яго гісторыяй.

Не бойцеся быць першапраходцамі ў любой справе. Не адступайце перад цяжкасцямі. Смела імкніцеся і стварайце, будзьце прыкладам заўсёды і ва ўсім.

Вядучы: У добры шлях за новымі ведамі і адкрыццямі, сябры!

